
Ofisi ea Monamoli e fane ka tlaleho le likhothaletso 
mabapi le liketso tse entsoeng ke Sesole le Se-
polesa sa Lesotho metseng le metsaneng ea Ba-

sotho literekeng tse latelang; Leribe, Berea le Mafeteng. 
Kamor’a liphuputso tsa bona ba fumane hore Litokelo tsa 
Mantlha tsa Botho tsa sechaba li hatiketsoe hampe ke litho 
tsa tšireletso. Basali ba laeloa ho luluetsa ha banna ba kha-
khathoa le ho pitikisoa ka maqeba. Sechaba se qobelloa ho 
itlama le ho amohela lintho tseo li sa se etsang ka lebaka 
la ho baleha ho khakhathoa. Liketso tsena li entse hore se 
qetelle se lahlehetsoe ke tšepo sesoleng. Leha ho le joalo 
ofisi e bontšitse hore pele e bitsa baphatlalatsi ba litaba, e 
ile ea etela Baokameli ba Litsi tsa Tšireletso ‘me e fumane 
hore litho tse ling tsa sesole li beheletsoe kathoko ha tse ling 
li ntse li tsamaea methati ea khalema.

Likhothaletso tse entsoeng ke hore sesole se hlahlobe 
tšebetso ea sona e le hore liketso tsa mofuta ona li se ip-
hete, hape ho thehoe komisi e tla okameloa ke e mong oa 
baahloli ka sepheo sa ho etsa lipatlisiso tse tebileng. Liofisiri 
li fuoe koetliso e phethahetseng mabapi le ho tšoara litloli 
tsa molao, Litokelo tsa Mantlha tsa Botho ‘moho le Melao 
ea Machaba. Paramente e etse melao e mecha ‘me e nete-
fatse hore e kena tšebetsong. Sesole se etse bonnete ba 
hore bohle ba tlotseng molao ba nkeloa likhato ho sa natsoe 
maemo a bona mosebetsing. Ofisi e bontša hape hore ha 
e rute sesole kapa sepolesa mosebetsi oa sona, empa e 
sebetsa e ipapisitse le melao ea machaba.

Kamor’a ho lelekoa kahar’a Mokha oa Liketso le Bopheth-
ahatsi (BAP), monghali o ithehetse mokha oa hae o bitsoang 
Transformation for Change (TFC), oo a reng sepheo sa ona 
ke ho tla phethahatsa mohoo oa mokha le ho etsa lintho 
tse sa tšoaneng le oa BAP. O re o hlokometse hore BAP ho 
no etsoa lintho ho latela lithahasello tsa ba boetapeleng ba 
lebetse ka sechaba, ka hona mokha oa habo o tl’o lokisa 
bothata boo. Hore na ke ‘nete hakae, ha re tsebe re se re tla 
boka ha li oroha; re tla re ke lipitsi ha re li bona.

Bahlahisi ba lihlahisoa tsa liaparo tsa Basotho ba lebohile 
Koporasi ea Ntlafatso ea Likhoebo tse Nyenyane (BEDCO) 
e neng e kopanetse tšebetso le bahoebi ba Basotho, ka ho 
fa bahlahisi monyetla oa ho rekisa thepa ea bona ketekelong 
ea Letsatsi la Moshoeshoe ka la 11 Tlhakubele monongoa-
ha. Ba thabetse sethala sena hobane moo ba rekisetsang 
ho poteletse, ‘me bongata ba batho ha bo tsebe. Moemeli 
oa BEDCO o itse ba atlehile ho bokeletsa chelete e kaalo ka 
M15, 000.00 ka letsatsi e leng katleho e kholo.

Ka lehlakoreng le leng Mokhatlo oa Bana ba nang le 
Bokooa ba Mesifa le Manonyeletso o kopa thuso ho ‘muso 
hobane bana ba haelloa ke phepo e nepahetseng. O bontša 
hore batsoali ka nako e ‘ngoe ba lahla bana kherehloa ke 
lebaka la ho se tsebe hore na ba ba hlokomela joang. Ba 
bang ba batsoali ba bana ba tlatsitse litaba tseo, ‘me ba 
bontša hore ho hloka tsebo ka tlhokomelo ke qholotso ka 
hona ba kopa tlatsetso ea hore ba fuoe litsiane tsa khoeli 
le khoeli.

Nthabeleng Seitlheko

Letsatsi la Moshoeshoe le 
thabisa bahlahisi

Koporasi ea Ntlafat-
so ea Likhoebo tse 
Nyenyane (BED-

CO) ka kopanelo le bahoebi 
ba Basotho ba bile le thek-
iso ea lihlahisoa tse entso-
eng ke Basotho e le ho tlotli-
sa Letsatsi la Moshoeshoe, 
ka la 11 Tlhakubele monon-
goaha.

 Tšepo Mosololi ho hlaha 
BEDCO, o itse ba sebelitse 
hantle ‘me litheko tsa the-
pa ea Basotho e bile tse 
holimo ebile ba atlehile ho 
bokella chelete e kaalo ka 
M15, 000.00 ka letsatsi. O 
re mosebetsi oo ba o fihle-
tse ka hore Basotho ba be 
teng, ba rekise, haholo ba 
hlahisitseng lihlahisoa tsa 
Basotho.

 O tsoetsepele hore tšeb-

etso ena e tl’o thusa hore 
lihlahisoa tsa Basotho tsa 
nalane li tsebahale, hape 
li rekoe le ho sebelisoa ke 
Basotho. A re ketekelo ea 
matsatsi a buang ka nalane 
ke karolo e kholo e kenyang 
letsoho ntlafalong ea khoe-
bo.

Ho sa le joalo, Refiloe 
Makoae ea hlahisang lika-
tiba, o hlalositse hore  ba 
atlehile ho rekisa le ho tse-
bahatsa lihlahisoa tsa bona 
kaha ba rekiselitse sechaba 
ba bile ba ikisitse haufi le 
sona. 

O re se etsang hore li-
hlahisoa tsa bona li se tse-
bahale ke hobane hangata 
ba rekisetsa libakeng tse 
potelletseng, tseo batho ba 
bang ba sa fihleng ho tsona 
le ho li tseba ba sa litsebe.  
Ka hona a re ba leboha 

likhoebo tse ba  buletseng 
monyetla oa hore ba rekise 
mapatlelong a mabenkele a 
maholo  kaha ho thusa hore 
ba tsebahale.

 Mokhethoa oa Stadium 
Area, ‘Mampho Tjabane, 
o re esale ba qala ho bula 
mebaraka ea mofuta ona 
mapatlelong, ba atlehile ‘me 
likhoebo tsa Basotho li se li 
tsebahala. A re o motlotlo 
hore Basotho ba tšoarane 
ka matsoho ba bile ba etsa 
se lokelang hore ba iph-
elise.

O thoholelitse bacha ba 
Lesotho ka ho tšoara ka 
thata, ho bona hore ba kena 
khoebong leha ho se bono-
lo empa o bona boiteko bo 
boholo. A re ka linako tsohle 
ha bacha ba tšoere ka thata 
naha e tla tseba ho atleha le 
ho tsoelapele khoebong e 
leng se tla kenya letsoho nt-
lafalong ea moruo oa naha.

Ba tlatlapa sechaba
Nthabeleng Seitlheko

Monamoli Adv. 
Tlotliso Polaki 
o re ‘muso o 
tšelise mahlat-

sipa a litlhokofatso tse ileng 
tsa etsoa ke Sesole le Se-
polesa sa Lesotho, nakong 
eo ba neng ba le patlong 
ea lithunya, Leribe, Berea 
le Mafeteng. Litaba tse-
na li hlaheletse ‘mokeng 
oa bo-ralitaba oa la 12 Tl-
hakubele monongoaha.

 O re ba ile ba etsa liphu-
putso tsa bona libakeng tse-
na, kamor’a ho fumana hore 
sechaba se seboko ka kha-
tikelo ea litokelo tsa sona 
tsa mantlha, matšolong a 
sesole le sepolesa a pat-
lo ea lithunya. A re ba fu-
mane hore ts’ebetsong eo, 
hara baahi ba metse eo ba 
bang ba na le mats’oao a ho 
khakhathoa ka melamu, ho 
fasoa ka mahlaahlela hape 
ho bonahala ho sebelisitsoe 
matla a maholo ho ba kha-
khatha.

“Sechaba se bontšitse 
hore se lahlehetsoe ke tše-
po ho se sesole kaha ho 
e-na le baahi ba lahlehet-
soeng ke bophelo liketsa-
halong tseo.” Ke Polaki eo.

 O re tšoaro e mpe ea 
sechaba litsing tsa tlhabollo 
o lumela ke e ‘ngoe e sus-
umetsang hore batšoaruoa 
ba ipolae, kaha ba kopane 
le bats’oaruoa ba bangata 
ba nang le khatello ea mai-
kutlo.

Har’a liphuputso tsa bona, 
o itse ba ile ba etela Maf-
eteng Boleka, moo ho bileng 
le ketsahalo ea ho bolaoa 
nkhono le lelapa le leng. O 
re ba ile ba fumana hore 
sechaba se ile sa bitsetsoa 
sebakeng se bulehileng ke 
masole, moo ba neng ba 
botsoa lipotso hore ke mang 
ea bolaileng nkhono, se ile 
sa otloa hampe ka lithupa 
litonong le ho pitikisoa.

Ha e mong ea ileng a ot-
loa hampe e le mokanselara 
hoja e le eena ea bitsitseng 
masole, hape sechaba se 
ne se hatelloa ho itlama le 
ho etseletsa ba bang.

Ha Leribe Liphakoeng, 
Peka, liketsahalo e bile tsa 
la 25 ‘Mesa ngoahola   teng 
sechaba se hlalositsoe se 
ile sa bitsetsoa sebakeng 
se bulehileng, ba beoa ka 
mekhahlelo, ha basali ba ile 
ba bolelloa hore ba luluetse, 
banna ba pitikisoa ba le ma-
qeba a ho khakhathoa. Ho 
boetse ha ameha basali ba 

tlase lilemong, ba ileng ba 
khakhathoa. Har’a sechaba 
sena ba bang ba atlehile ho 
ea Litsing tsa Bophelo ha ba 
bang ba sa atleha.

Joalokaha eka ha oa leka-
na, ba ile ba leba Berea Ha 
Motjoka, teng ho ile hoa 
ts’oaroa monna a le mong a 
batloa sethunya, seo a neng 
a se na sona, ea ileng a tli-
soa Maseru Charge office, 
eo ka matsatsi ohle a ntse a 

tšoeroe a neng a tsosellet-
soe Motebong oa Sepolesa 

o Ha Mabote lipotsong, a 
nkoa lihora tse ngata.

 A re eo o ile a ba hlalos-
etsa hore o ile a roesoa ch-
upu hloohong, mapolesa a 
mo otla, a ba kopa ho emisa 
ba tsoelapele hoo a ileng 
a itlama ka leshano, o ne 
a lula a tlanngoe maoto le 
matsoho hoo ka letsatsi le 
leng a ileng a oela koloing 
ea sepolesa e neng e khan-
noa hampe, eaba ba mo 

khakhatha ka le reng o ne a 
baleha.

 Eo o qeteletse a robeha 
leoto le letsoho, ‘me ha a le 
setsing ba lelapa ba ne ba 
sa lumelloe ho ‘mona hoo 
ba ileng ba kopa thuso ea 
Lekhotla.

“Leha motho a entse tlo-
lo ea molao, ke motho o 
na le litokelo joaloka batho 
bohle.” Ho rialo Monamoli.

 O re  pele a ka tekela 
baphatlalatsi tlaleho ena, o 
etetse Baokameli ba Litsi 

tsa Tšireletso, ‘me o fumane 
hore ho na le masole a seng 

a beheletsoe ka thoko ho 
mosebetsi, ha ba bang ba 
ntse ba le leetong la khale-
mo.

Taba ena e amme basali 
le bana, tikoloho tsena li bo-
nahala li phela ka bolutu le 
letsoalo, hobane malapeng 
a mang malapa a felile, a 
mang ho bolailoe bo-ntate 
le bo-‘m’e ka litaba tsa lintoa 
tsa batho ba ‘mino oa famo, 
le ho tsekoa ha matla mer-
afong eo e seng ea molao.

 O re sechaba sa tikolo-
ho ena, se lokela ho fuoa 
tlhahlobo e tebileng, e thu-
sang hore litaba tsena li fele 
le tlhabollo ho malapa.  

 Likhothaletso tsa 
Monamoli ho Sesole sa 
Lesotho ke hore ba ke ba 
hlahlobe tšebetso ea sesole 
le ho netefatsa hore liketso 
tsa mofuta ona li ke ke tsa 
hlola li ipheta. A re lekala le 
thehe komisi e tla okameloa 
ke e mong oa baahloli ho 
etsa lipatlisiso tse tebileng 
ka litaba tsena, le ho bona 
hore e fana ka likhothaletso 
tse matla.

Hape liofisiri tsohle li fuoe 
koetliso holima molao oa 
ho tšoara litloli tsa molao, 
oa Litokelo tsa Mantlha tsa 
Botho le Melao ea Macha-
ba. Paramente e netefatse 
hore melao e kena tšebet-
song le ho etsa e mecha, 
le hore tlhekefetso nakong 
ea lipotso e ke e fele. Se-
sole se ke se iketsetse li-
phuputso ho fumana hore 
na ho na le litho tsa sona 
tsona tse tlotseng molao oa 
boitšoaro, e bang ho le joalo 
e mong le e mong ea mali 
matsohong a nkeloe likhato 
ho sa natsoe na boemo ba 
hae mosebetsing.

Paramente e itlhophele ho 
theha Ofisi ea Bokena-Li-
pakeng e ikemetseng e tla 
batlisisa liketsahalo tsa mo-
futa ona, moo sechaba se 
tla llela teng, batho ba fuoe 
likotlo, ofisi eo e okameloe 
ke Mookameli oa Mehleng 
oa Sesole ea nang le litsebo 
ea tla sebetsa ntle le eme.

 Bohle ba hlokofalitsoeng 
‘muso o ba fe matšeliso, 
ebe ha o rata o ka boela oa 
theha sehlopha sa liphuput-
so mabapi le litaba tsena 
bonyane nakong ea likho-
eli tse tšeletseng tlaleho e 
tsoile.

Polaki o re ba etsa moseb-
etsi oa ho loanela le ho sire-
letsa litokelo tsa mantlha tsa 
sechaba, ka hoo morero oa 
bona ha se ho ruta sesole 
kapa sepolesa mokhoa oa 
tšebetso empa ba laoloa ke 
molao oa machaba.

Kajeno re tli-
lo phura 
leshoetla le 
mocha ea 

nang le lerato le leholo la 
ho itšoarela ka matsoho 
ho itlhahisetsa mesebetsi 
e fapakaneng ka litalenta 
tseo a nang le tsona, e 
leng Zacharia Tau eo ha-
joale a leng leetong la ho 
fihlela toro ea hae ea ho 
ba Public Relations(PR). 
Ke moithuti ea sa tsoa 
etsa lengolo la Diploma 
in Public Relations ka 
Sekolong sa Lithuto tsa 
Mahlale le Mesebetsi 
ea Matsoho sa Limkok-
wing. Hajoale o ntse a le 
boithutong (internship) 
ba likhoeli tse tharo Kam-
paning ea Ralikhomo 
Fabrication and Welding 
Engineering (PTY) Ltd. O 
qala pele ka ho re hlalos-
etsa hore na hantle PR 
ke’ng, e fapakana joang 
le PRO le hore na ke mo-
futa oa mosebetsi oo ba-
cha ba ka tsebang ho ip-
helisa ka ona ba sa hiroa.

Ak’u re bolelle 
hanyane hore na PR 

ke’ng
Hantle motho ea bit-
soang PR ke moke-
na-lipakeng litabeng 
tsa khoebo, kampani le 
sechaba. Ka mantsoe 
a mang nka boela ka re 
ke mohokahanyi oa kam-
pani le sechaba. Ha eba 
kampani e na le litlhoko 
tse itseng ke eena ea 
lokelang ho e thusa le ho 
ea ho sechaba ho e ba-
patsa ka ho etsa matšo-
lo a se hlokomelisang ka 
boteng ba eona le tšeb-
etso ea eona. Leha sech-
aba se sa khotsofala ka 

litšebeletso tsa kampani 
e joalo, ke eena ea nkang 
boikarabello ba ho bona 
hore e bopa likamano tse 
mofuthu le sechaba.
Phapano lipakeng 

tsa PR le PRO
Hangata batho ba ban-
gata ha ba e-s’o tsebe 
hantle ho hlalohanya 
lintho tsena tse peli, ‘me 
ba ntse ba nka e le ntho 
e le ‘ngoe, athe  ha ho 
joalo. PRO ke ‘muelli, 
‘me mosebetsi oa hae ke 
ho buella kampani kapa 
likhoebo le ho li batlela 
‘maraka. Empa PR eena 
mosebetsi oa hae oa 
mantlha ke ho hokahan-
ya likampani le sechaba 
le ho e thusa ho ba le 
likamano tse ntle le bo-
phatlalatsi. PR le bophat-
lalatsi ke linonyana tsa 
lesiba le le leng. Hoba 
ha ho se na likamano tse 
ntle le bophatlalatsi ha ho 

letho le ka lokang.

Na e sa le e le moseb-
etsi o teng?

Ke mosebetsi o teng 
empa liphuputso tsa ka 
li bontša hore o mongata 
haholo linaheng tse ling 
le Afrika Boroa o teng. 
Kahare ho naha ka mona 
bothata bo teng ke hore 
PR re e kopanya le PRO. 
Ka hona o batla o sa 
tloaeleha haholo.
Ho tlile joang hore 
ebe u ile ua qetella u 

khahluoe ke PR?
Hantle bophelong ba ka 
ke qalile ke batla ho ba 
lesole kapa lepolesa, ka 
fetoha ka boela ka batla 
ho ba motho ea etsang li-
koloi, ho latela talenta eo 
ke nang le eona. Empa ha 
ke qeta ho ngola Foromo 
ea Bohlano ka fetola mai-
kutlo ho latela sephetho 
seo ke ileng ka se fuma-

na, ‘me ka khahloa ke ho 
etsa PR. Ke ne ke bile ke 
sa e tsebe ke utloa fee-
la ha ba ntse ba bua ka 
eona, empa e itse ha ke 
e hlahloba hantle ka utloa 
ke se ke e rata.
Na u ka tseba ho 

itšebetsa ka ona?
Motho a ka tseba ho 
itšebetsa ka ona a sa hi-
roa kaha ho na le ntho e 
bitsoang PR Consultants 
e le mane moo motho a 
seng a butse kampani 
ea hae ea batho ba li PR 
moo likampani li tlang ho 
eena ho tla fumana male-
bela.
Na ke mosebetsi oo 

bacha ba ka o 
etsang?

Nka ba khothaletsa ha-
holo hore ba o etse feela 
o batla mocha ea nang le 
lerato la ona. Ntho e ntle 
ha motho a e etsa a e 
rata le ho e utloisisa hore 

na ke’ng. E ka ba le liqho-
lotso tse ngata ha feela 
motho a se na lerato la 
eona.
Morero oa hau ke 

ofe?
Ke lakatsa hore ka let-
satsi le leng ke kopanye 
bacha ba entseng PR re 
thehe PR Consultancy. 
Hang ha ke qeta ho fuma-
na lengolo ke batla ke hle 
ke qalelle ho ngolisa PR 
Consultancy ea ka.

Ho bacha
Bacha ba qale likhoebo 
empa re se etse likhoe-
bo tse tšoanang, re ke re 
iqapele mefuta e kapa-
kaneng ea likhoebo tse 
ncha, hoba ha re etsa 
likhoebo tse tšoanang ha 
ho na moo re eang. Re 
ikopanye ka litsebo tseo 
re nang le tsona ho ithe-
hela likampani. Hape ba-
cha ba tlohele ho khetha 
mesebetsi.  

Kamor'a hore 
L e b o h a n g 
Thotanyana, 
a hlabisoe 

thoto ka monkhoane ka-
har'a Mokha oa Liketso 
le Bophethahatsi (BAP), 
o thehile mokha o mocha 
oa Transformation for 
Change (TFC) oo morero 
e leng ho ntlafatsa boph-
elo ba sechaba. O tiisitse 
litaba tsena puisanong le 
Koranta ena, ka la 13 Tl-
hakubele monongoaha.

O re morero o moho-
lo ke ho fetola bophe-
lo ba Basotho, litloaelo 
tsa naha le ho hlahisa 
mesebetsi e phelisang 
sebakeng sa bokamoso 
le kholo ea sechaba. O 
re leha mekha le makhot-
la lipolotiki a le mangata 
hakaalo empa oa bona o 

mocha o tla ka lintho tse 
tl’o fetola sechaba.

“Re kopa Basotho ho 

re sala morao, hobane 
ba e-na le lehae le lecha 

le tl’o araba litlhoko tsa 
bona, hape ‘metla khola 
o lebisa ha habo ka hoo 

re ikemiselitse hore Ba-
sotho ba une molemo oa 

tsohle tsa naha ena.” Ke 
Thotanyana eo.

Potsong ea hore na 
ke’ng e fapakaneng le 
BAP eo a tlang ka eona? 
O supile hore ba tl’o be-

hella kapele litaba tsa 
mohoo oa bona le tsa 

sechaba, kaha ba ithutile 
hore moo ba tsoang teng 
bao ba ne ba se ba lebe-
tse ka sechaba ba nkel-
ane marumo ba loats’ana 
etsoe hohle moo ba se-
belitseng le makaleng ho 
le mahlabisa lihlong.

Ho sa le joale, 
Raliphatlalatso oa Komi-
si e Ikemetseng ea 
Likhetho (IEC) Tuoe 
Hants’i, o hlalositse hore 
ke mosebetsi oa bona 
ho ngolisa mekha le 
makhotla a lipolotiki a fi-
hlelang lipehelo, ‘me a sa 
li fihleleng a hlakoloa. 

 Ho fihlela ha joale ke 
mekha le makhotla a 49 a 
seng a ingolisitse le IEC, 
a macha ke la Young 
Economic Drivers e etel-
letsoeng pele ke Pallo 
J.  Ramphoma le Trans-
formation for Change 
(TFC) e etelletsoeng pele 
ke Lebohang Thotanya-
na ha motlatsi e le Sello 
Maphalla.

Theolelo ea 
matla sech-
abeng e tla 
thusa ho at-

ametsa lits'ebeletso 
haufi le sechaba kaha 
makanselara a tseba 
litlhoko tsa sechaba ka 
botebo. Litaba tsena li 
boletsoe ke Mothehi oa 
Mokhatlo oa Naka la 
Mohlomi Moorosi Mo-
shoeshoe, ka la 12 Tl-
hakubele monongoaha.

 O re ba ts'oere ka thata 
ho bona hore sehlomathi-

so sa leshome sa Molao, 
se bonahalang e se fao-
tse haholo moo ho buang 
ka theolelo ea matla 
sechabeng. O re taba 
ena e bohloko hobane 
maikutlo a mangata ke a 
sechaba e leng a etsang 
hore ts’epo ea sechaba e 
be teng.  A re ho bohlokoa 
hore naha ea Lesotho e 
sebelise maikutlo a sech-
aba eseng a bakhethoa 
ka bo-bona.

 O re theolelo ea mat-
la sechabeng e tl’o thusa 
ntlafalong ea sechaba, 
joaloka lintlafatso tse ke 
keng tsa etsoa ka ts’eka-

melo ea sepolotiki, ho-
bane mebuso e meholo 
e faposa lits’ebeletso ho 
e lebisa moo ba nang 
le lithahasello ba sa na-
tse karolo ea sechaba e 
nang le tlhoko.

A re tlhokahalo ea 
theolelo ea matla sech-
abeng e ama kholo ea 
sechaba, lintlafatso, 
ts’ireletso ea sona le lint-
lafatso tse ka etsoang ho 
latela tlhoko ea kansele 
ka ‘ngoe. O re taba ena 
e etsa hore bophelo ba 
sechaba bo thatafale 
kaha ho le thata hore ba 
fumane lits’ebeletso.

O tsoetsepele hore 
makanselara h’a fuoe 
matla a tla ba le meseb-
etsi  e mengata metseng, 
eseng ho tsebahala ka 
ho bua mafung. O re ho 
bohlokoa hore mapara-
mente ohle a shebe taba 
ena ka leihlo le matla le tla 
thusa hore naha e tsoele-
pele ho qoba lits’ekamelo 
tsa phano ea lintlafatso  
metseng.

E mong oa Makanse-
lara Motebang Stallar, o 
re ha ba hlokomela hore 
sehlomathiso sa 10 ho 
se ho nts’itsoe likarolo 
tse buang ka litaba tsa 
theolelo ea matla sech-
abeng ba ile ba ts’oara 
ka thata ho bona hore na 
taba eo e ka sebetsoa 
joang. O re ba ile ba iko-
panya e le makhanselara  
ba ngola mangolo a fapa-
kaneng le ho ngolla Li-
komiti tsa Paramente ho 
fihlela ba bitsoa ke Komiti 
ea Molao ea Ntlo ea Sen-
ate.

 O re tlhoko e kholo ea 
bona ke ho bona ba fuoe 
matla a feletseng hore ba 
tsebe ho etsa mesebetsi 
ea lintlafatso ka matla, 
kaha ba tla fuoa chelete 
e tla ba thusa ho pheth-
ahatsa seo ho latela tl-
hoko ea sechaba. O itse 

theolelo ea matla sech-
abeng e tla fana ka seriti 
ho makanselara kaha ba 
tla tseba ho etsa lintla-
fatso ho latela tlhoko ea 
sechaba ka seng.

‘Maletlotlo Koetle, eena 
o hlalositse hore seo 
ba se hlokang ke hore 
likhansele li abeloe 20% 
le khakanyo ea lichelete 
e tla thusa hore ho fanoe 
ka lintlafatso metseng,  
ba tsebe le ho ts’oara lip-
itso tsa sechaba hobane 
karolo eo ke ea bohlokoa 
eo ba sitoang ho e pheth-
ahatsa ka lebaka la tlho-
kahalo ea lichelete.

Ha matla a theoletsoe 
sechabeng o re ho tla ba 
le paramente ea sech-
aba le mebuso e tla ba 
ka litereke ho thusa hore 
tlhahiso ea mesebetsi e 
anele le sechaba. Hape 
o re ho tla thusa hore 
paramente ea sechaba e 
sebetse ‘moho le secha-
ba ha e kholo mosebetsi 
oa eona e tla ba ho lisa 
ts'ebeliso ea lichelete le 
ho etsa melao.

 O phethetse ka ho ip-
iletsa ho ‘muso o moholo 
ho bona hore o theolela 
matla sechabeng, mol-
emong oa phano ea 
lits’ebeletso tsa sechaba 
e ntlafetseng.

Nthabeleng Seitlheko

Lefu la mesifa 
le manonyeletso 
ke qholotso

Mokhatlo oa 
Bana ba 
nang le 
bokooa ba 

Mesifa le Manonyeletso 
(Cerebral Palsy) Morate, o 
re bana ba bona ba haelloa 
ke phepo ka hoo ba hloka 
tlatsetso ho ‘muso. Litaba 
tsena li boletsoe ke setho 
sa mokhatlo, Moipone 
Setleli ka la 10 Tlhakubele 
monongoaha.

Ba re ba tobane le 
phepetso e kholo ea bat-
soali ba khathalang matla 
har'a tsela nakong eo ba 
ntseng ba oka bana le ho 
bona hore bana ba bona 
ba phela hantle ba e-ja lijo 
tsa boleng bo itseng.

O supile hore mokhatlo 
oa habo kamor'a ho hlo-
komela liqholotso tseo bat-
soali ba tobaneng le tso-

na, ba ile ba ikeletsa ho ba 
thakela ka malebela a hore 
ba lokela ho tšoara bana 
ba bona joang kaha boho-
lo ba qetella ba nyahlatsa 
bana ba sa ba hlokomele. 
O re bana ba mofuta ona, 
ba hloka tlhokomelo e mat-
la ea hore ba shejoe nako 
eohle.

E mong oa batsoali Sa-
lome Dzingwe, o hlalositse 
hore ba tobane le phephet-
so e kholo ea tlhokahalo 
ea lisebelisoa, ho se fuoe 
koetliso mabapi le tlhokom-
elo e nepahetseng ea bana 
nakong eo ngoana ba toba-
nang le phephetso ena.

 A ipiletsa ho ‘Muso oa 
Lesotho ho ba tšehetsa ka 
litsiane tsa batho ba nang le 
bokooa tsa khoeli le khoeli 
e le mokhoa oa khahlamet-
so o tla thusa hore batho 
ba atlehe ho holisa bana 
haholo batho ba se nang 
bokhoni.

We have to believe it to wish for it

Have we ever 
been in a posi-
tion where we 
kind of question 

everything? Why are things 
not falling into place, why 
are they failing? When all 
we lay our hands on doesn't 
succeed it is only natural to 
begin to doubt ourselves, 
maybe we are not good 
enough or those things 
weren't meant for us. We 
hardly ever look at our own 
energy towards what we 

wished for, did we believe 
in it becoming a reality or 
were we just wishing with-
out any sense of believe? 
The thing is, our prepared-
ness says a lot about how 
bad we want what we wish 
for, a man praying for a rain 
without an umbrella or rain-
coat on doesn't believe in 
the prayer he is reciting be-
cause he isn't prepared for 
its coming. This is so true 
about our lives, we wish 
for so many things, be it 

money or good life but our 
problem is the mental read-
iness, have we prepared for 
all we wish when it comes? 
Then how can it come when 
we have not readied our-
selves for it? The problem 
is not anywhere else but 
in our minds, if we can fix 
our minds all things will fall 
into place. We should learn 
to believe in what we wish 
for and prepare for it before 
hand and it shall be done on 
to us like we wish.

Teboho Matjeka  
63574502/58911803

Tseba boemo 

ba   hau u 

fumane 

pheko

Ba thoholetsa lekala 
Nthabeleng Seitlheko

Nthabeleng Seitlheko

Mookameli oa 
Morero oa Bo-
beli o Thusang 
Lihoai tse nt-

seng li Thuthuha, (SADP II) 
Maoala Khesa, o re ba tsoile 
letšolo ho fereha lihoai ka 
tšebeliso e ntlafetsemg ea 
marang-rang le tšireletso 
ea temo e le mokhoa oa ho 
kenya letsoho ntlafalong ea 
temo. Tsena li hlaheletse 
puisanong le Koranta ka la 
10 Tlhakubele monongoa-
ha.

O re ba kene leetong la ho 
rupela Babusi ba Litereke, 
Marena le Makanselara ho 
utloisisa litaba tsena kaha 
ba sebetsa le sechaba, 

ho kenyeletsa le bahoebi 
hobane ke bona ba tla se-
beletsa sechaba metseng 
ka ho amohela ‘e-Vouchers’ 
ho sehoai se tla reka thepa 
ea temo. A re khothaletso ke 
hore lihoai tsohle li kene ka-
har’a sesiu sena sa pokello 
ea lipalo-palo se tla thusa 
hore lihoai li tsebahale hore 
li na le tlhoko e kae le bo-
leng ba masimo a tsona.

Ho feta mona ba boetse 
ba tl’o kena leetong la ho 
khahlametsa lihoai ka tlha-
hiso ea lijo le kanetso ea 
lijo ka ho ba khothaletsa ho 
kena temong ea thekiso ea 
lijo eseng ea ho fepa mala-
pa e le karolo ea ntlafalo ea 
moruo oa naha.  

 A re tsena ba tla li fihle-
la ka hore lihoai li kene ka-
har’a sesiu sa tšireletso ea 
temo se tl’o theoa kaha se 
kenyelelitse lintho tse ngata 
joaloka lipeo, manyolo e le 

tse bolokehileng bakeng sa 
tikoloho le ho baballa boph-
elo ba moji.

 O re ba qhololitsoe ke 
kamoo temo e amehang 
ka teng ke maemo a phe-
toho ea leholimo, haholo 
komello, lipula tse matla le 
mocheso hoo Mosotho ea 
ikapang a itlohela a senye-
heloa ho se tharollo ea 
letho. Empa a re bona se-
hoai se senyehetsoeng ba 
tla se thusa ka chelete e tla 
etsa hore le nakong tse tha-
ta se phele le ho itokisetsa 
temo ea selemo se hlahla-
mang. O itse tšenyo e bang 
e teng e tla sebetsoa ka ma-
rang-rang, ‘me sehoai se tla 
thusoa ho latela tšenyo ka 
bo-eona.

Morena Soehla Koali, o 
hlalositse hore lekala le tli-

le ka morero o motle o tl’o 
nyolla moea oa lihoai kaha 
tšehetso ho lihoai e le ntho 
e kholo, haholo tšireletso ea 
temo. O re taba ena e tl’o 

nolofaletsa Basotho boph-
elo ba letsatsi le letsatsi le 
bacha ba tla ba le lerato la 
temo.

A tsoelapele ho re ntle le 
ntlafalo ea temo, ho tla thu-
sa ho phahamisa moruo oa 
sechaba metseng kaha ba 
tla tseba ho ba le tšebeli-
sano ‘moho le bahoebi. A 
re ba leboha ntlafatso ena 
kaha ba tla tseba ho fana ka 
thuto sechabeng.

E mong oa lihoai Thuso 
Khatseane, o itse o thabe-
tse morero ona kaha o tl’o 
etsa hore a kene temong 
ka matla a e-na le tšepo 
ea hore e sireletsehile. O 
re seo se tla mo thusa hore 
qetellong a tle a tsebe ho fi-
hlela bokamoso ba hae bo 
chabileng temong.

“Ke tla hlahisa meroho 
le litholoana ka sebete, ho 
se tšitiso ea letho kaha ke 
tla be ke sireletsehile.” Ke 
Khatseane eo.

 O phethetse ka ho ipiletsa 
ho bacha ho kena temong 
ka matla e le hore ba iph-
elise kaha ho se mesebetsi.

Basotho ba phele ka khotso joaloka Moshoeshoe

Setsebi sa Litaba 
tsa Nalane Se-
kolong se Seho-
lo sa Sechaba 

(NUL), Maloka Phamotse, 
o re ’muso o lokela ho be-
hella ka thoko chelete ea ho 
hopola maputulo le meny-
abuketso ea Morena Mo-
shoeshoe I, hore lietsahala 
tsa la 11 Tlhakubele selemo 
le selemo li tle li anele Baso-
tho bohle li se felle boholong 
ba puso feela. Litaba tsena 
o li boletse, puisanong le 
Koranta ka la 12 Tlhakubele 
monongoaha.

A re leha Basotho ba ne ba 
tsoile ka makhalo, ba hopo-
la letsatsi la Moshoeshoe I 
ka litsela tse fapakaneng, 
le hoja e le la ho timela ha 
hae, o tla hopoloa ka tse ntle 
tseo a li etselitseng baahi ba 
naha ena, tse kenyeletsang 
ho kopanya sechaba se bit-
soang Basotho kajeno, ho 

ba batlela baruti le ho ba 
bopa holima khotso.

 O re ha chelete e le teng 
ho tla nolofaletsa litereke 
ho keteka mokete ona, e le 
ho phelisa nalane, khoebo 
le ho kopanya sechaba ka 
lipapali. O re Basotho ba 
tseba ho bopa khotso ha 

ho na le se ba kopanyang 
e ba ntho e le ‘ngoe eleng 
thuto e ntle ea Morena Mo-
shoeshoe. A re litaba tsa 
Morena Moshoeshoe ha li 
lokele ho ketekoa setere-
keng se le seng ke ‘muso 
empa e be mosebetsi o et-
soang literekeng tsohle.

O supile hore Basotho 
ba lokela ho its’etleha ka 
khotso eo ba e sihetsoeng 
ke Morena Moshoeshoe ho 
bopa bonngoe le kopano 
kahar'a metse, ho nena litlo-
lo tsa molao, lipolao le liket-
so tse silafatsang Basotho.

H’a phethela o ipilelitse 

ho Basotho ho khutlela lit-
seleng tsa khale ba tsebe 
hore li na le bophelo boka-
mosong ba naha. O itse 
Basotho ba lokela ho het-
la morao litaba tsa nalane 
kaha li kopanya liboko tse 
fapakaneng, ka lebaka leo  
Basotho ba khaotse lintoa .

Puzzle MOB  93-4577Puzzle MOB  93-4577

M o B  K i d d s 
e d u t a i n M e n t
M o B  K i d d s 
e d u t a i n M e n t

Across
1 Sejana sa sefate (6)
5 Phoofolo ekang katola kapa esele e tšoeu ka metsero e metšo. (6)
7 Mokotla oa letlalo la khomo o etsang mafi.(6)
9 Lentsoe le tšoanang le ana ka moelelo, molotsana, leqitolo, lemenemene,  
   tsotsi. (7-7)
11 Phoofolo ekang nyalasi e phelang ka ho ja lihlapi. (4)
12 Motho ea kuletseng ruri. (4,8)
16 Seletsoa se letsoang ka molomo; se khutlo-nne tjena ka sebopeho, 
    lehlakoreng se na le masoba a masesanyane tje. (6-4)
17 Masapo a kopanyang serope le letheka. (6)
18 Botona ba lefetoa (6)

Down
2 Monko o tsoang 'meleng oa motho. (7)
3 Ketso ea ho tlala-tlala le toropo ekaba ho na le seo u se batlang (13)
4 Katse ea naheng (5)
6 Mekhoa le meetlo ho latela morabe oo. (7)
8 Mali a phoofolo a apehiloeng. (6)
10 Bopa mareho-mararetsi ka mantsoe ana; lula, mathe, moholo, more,          
     qhooa, moholo, mala. (6-5)
11 "Ho khothatsa ka lesapo" ho bolela ho ........ (7)
13 Monko oa phoofolo e shoeleng. (7)

SOLUTIONSOLUTION

MOB 93-4575MOB 93-4575

14 Nama ea bosholu (4)
15 Setho se u thusang ho choba-choba. (5)

Tšeliso Thakholi

TSA KEREKETSA KEREKE

Ha re kena Bekeng ea Bobeli ea Karisima ho latela moetlo oa Kereke e 
Katholike, re ntse re tsoelapele ho hlahloba lipelo tsa rona le ho sokolo-
ha libeng tse sa khahleng Morena Jesu. Tlhahlobo ena e re lokisetsa 
Tsoho e Tlotlehang ea Morena e tla ketekoa ka Sontaha sa Paseka hang 
hoba Karisima e fele.
Sontaheng sena e le ho thusa menahano ea rona hofihlela boemo bo 
itseng ba khalalelo hape le ho bona ka mokhoa o qaqileng tšito eo sebe 
e se etsang ho Morena, re hopotsoa ka bolulo bo re emetseng Leholi-
mong. Nakong ena ha re ntse re hlokomela seo re se amohetseng ka 
Kriste, lipelo tsa rona li tlamehile ho bontša teboho ho Ntate ea Maho-
limong.
Thutong ea Pele ho tsoa ho Genese Abram ka lebaka la ho lumela hore 
o tla ba le litloholo tse lekanang le linaleli tsa leholimo, Morena o ile a 
nka tumelo eo e lokile. (Genese 15:6; Ba-Roma 4:3) Joaloka tumelo ea 
hae e nkuoe e lokile, le ea bohle ba neng ba phela nakong eo e ile ea 
nkuoa ka mokhoa o tšoanang. “Tumelo ke bonnete ba hore tseo motho 
a li lakatsang li tla phethahala, kholiseho ea lintho tse sa bonoeng.” 
(Ba-Heberu 11:1) Ruri ka tumelo ba phetseng mehleng ea Testamente 
ea Khale ba ile ba bona phetheho.
Thutong ea Bobeli Paulosi o ruta hore “lehae la rona le leholimong.” 
(Ba-Filipi 3:20) Hobane’ng ha re le lefatšeng leo re seng ba lona? Ke 
hobane Kriste o re shoetse hore re be ba lokileng ka Eena. Ka lefu la 
hae sefapanong joaloka Konyana ea hlabileng, re entsoe ba nang le 
tokelo pholohong e emetseng bohle ba phehelletseng tumelong. Ka leb-
aka la ho re shoela re mo kolota limpho tsa ho loka, pholoho le bophelo 
bosafeleng ‘Musong oa Morena. Mohla phala ea ho qetelang e llang re 
tla fetoha ka ho panya ha ntši (1 Ba-Korinthe 15:52-3) re tšoane le Kriste 
(1 Ba-Korinthe 15:49).
Evangeling Kriste o ile a nyolohela thabeng ho ea rapela le baapos-
tola ba bararo, Peterosi, Joannes le Jakobo. Nakong eo ba leng moo 
sefahleho sa Kriste sa fetoha ‘me liaparo tsa hae tsa khanya ho feta 
letsatsi. Ketsahalo ena e bontša letlotlo la Kriste le ileng la bonoa ke 
baapostola, ka leihlo la nama ba ile ba bona se emetseng ba tla fetoloa 
sebopeho ho ea ho sa Kriste.
Bana b’eso ha re ba lefatše lena, re na le lehae le re emetseng Leho-
limong. Re tl’o ba le lipelo tse peli hofihlela neng? (Jakobo 1:8, 4:8) 
Motsotsong ona re na le kelello ea moea ‘me re batla ha re e-shoa re ee 
Leholimong, motsotsong o tlang re se re shebane le tsa lefatše, ha re sa 
batla ho shoa ka lebaka la litakatso tsa lefatše. Morena esale a e-na le 
mamello e kaakang ho rona ka litsela tse sa hlakang.
Ka ho tseba hore lehae la rona le Leholimong, hona joale re hloka ho itl-
hophela se re emetseng hona teng. Ka Matla a Moea o Halalelang boitl-
hopho ba rona bo lokela ho ba le makhabane a tla re isa phethehong.
E mong e le mong o tla fuoa moputso o mo lokelang Leholimong, ho-
bane Morena Jesu o lokile kamehla litseleng tsa hae! Ka hona ha re 
hlahlobeng se tlang re ipapisitse le mesebetsi eo re ntseng re e etsa ha 
joale. Re shebeng hore na nakong e tlang re tla khanya joaloka linaleli 
leholimong, ‘me ha ho se joalo ha re lokiseng litsela tsa rona e le hore re 
tle re be har’a bao Morena a tla ba hlohonolofatsa.

Lehae la rona le 
Leholimong

TSA KEREKETSA KEREKE
Genese 15,5-12.17-18 

Pesalema 26
 Ba-Filipi 3:17-4,1

Luka 9:28-36 

Khothatso

MOKETE OA PENTEKONTA

2023-2024 SELEMO B
SONTAHA SA 2 SA KARISIMA

2024-2025 SELEMO C

Bahalaleli har’a Beke
 17    Tlhakubele           Patric

 18    Tlhakubele           Frediano

 19    Tlhakubele           Joseph

  20    Tlhakubele          Photina

  21    Tlhakubele           Enda

  22    Tlhakubele           Lea

Tšeliso Thakholi

CLC e hlahisa komiti

Mokhatlo oa 
Bakriste ba 
Makathol ike(-
CLC) o tlotlisi-

tse Sontaha sa Pele sa Kari-
sima ka ho hlahisa kapel’a 
phutheho ea bakriste komiti 
e ncha ea bona, litšebelet-
song tsa Sehlabelo se Ha-
lalelang sa ‘Missa se bileng 
Parishing ea Maria Mofuma-
hali oa Lefatše, Mazenod ka 
la 9 Tlhakubele 2025.

H’a laea le ho hlohonolo-
fatsa Komiti e ncha ea CLC 
kamora litšebeletso tsa 
‘Missa, Fr. Patrick Khoaele 
OMI o itse e be mohlala o 
motle oa lerato ho likopano 
tse ling. Ka holimo ho tsohle, 
a re ba sebetse ‘moho ka 
mofuthu le ka lerato le liko-
pano tse ling tsa Kereke. A 
tiisa hore CLC e lokela hoba 
mohlala oa lerato le tšebe-
lisano ‘moho molemong oa 
kholo le katleho ea Kereke.

Puisanong le Motlatsi oa 
Mookameli ea neng a ne-
helana ka marapo ho komiti 

e ncha, Mofumahatsana 
Felleng Masoabi o bole-
tse hore Mokhatlo oa CLC 
o amohela batho bohle ho 
tloha ka ba banyenyane ho 
isa ho ba baholo. “CLC ha 
e khethe lilemo ngoana a 
ka kena a holela kahare ho 
eona.” A rialo a bile a eketsa 
ka hore bohle ba amohele-
hile ho tla ba litho tsa CLC. 

A re sepheo se seholo sa 
CLC ke borapeli, ho thusa 

batho ka ho etsa mesebetsi 
ea boapostola, ho bokelet-
sa bacha ‘moho ka morero 
oa ho ba hleka literateng e 
le ho ba qobisa ho etsa bot-
lokotsebe. A re e kholo ka 
ho fetisisa ke ho bokella ba-
cha hore ba be le bonngoe 
le lerato kahare ho Kereke 
ea Morena Molimo.

Potsong ea hore na ebe 
ke meralo efe eo ba seng 

ba e fihletse le eo ba tlilo 
nehelana ka eona ho komiti 
e ncha? Masoabi o supile 
hore ngoahola ba sebelitse 
ka thata haholo ho holisa 
CLC kahare ho li-deanary 
tsa Tikoloho e Kholo ea 
Maseru, ‘me ba ntse ba 
tlil’o tla ntšetsa pele moralo 
oo oa bona. “Re sebelitse 
ka sefutho se seholo kan-
tle koana, empa selemong 
sena re tlil’o shebana le ho 

holisa Deanary ea habo 
rona ea Mazenod.” O bole-
tse joalo. 

A re ba boetse ba tlil’o 
holisa le ho matlafatsa liko-
pano tsa bacha ka mokhoa 
oa ho ikopanya ho ithehela 
mesebetsi ea boipheliso le 
ho bona maoala a ho nyol-
la mokotla oa mokhatlo. A 
qetella ka ho khothaletsa 
bacha ho ba litho tsa CLC.

 Ho sa le joalo, Komiti e 
ncha ea CLC e bopiloe ka 
Mookamali e leng Liteboho 
Nchemane, Matlatsi oa hae 
ke Khethileng Tlali, Mongoli 
ke Ntšiuoa Nkhabu, Mot-
latsi oa hae ke Lebohang 
Nkolanyane, ‘Mamatlotlo ke 
Mahali Phori, Litho baeletsi 
ke Pontšo Ntlale le Tumelo 
Mosese. Komiti ena e tlilo 
nka selemo feela e le tšeb-
etsong.       

Members e’a tšepisa

Lekhetlo la pele e sa 
le se e-ba Mokha-
hlelong oa A Divi-
sion, Sehlopha sa  

Members se lutse kaholimo 
lokong ea A Division e ka 
Leboea kamora ho teteka FC 
Summit ka phafa ea 2-1 Leb-
aleng la Members, Mache-
koaneng ka la 9 Tlhakubele 
2025.

Papaling ena e neng e 
tlola litlhase, ho bonahetse 
hore ho na le liphetoho le 
boitlhopho bo bocha, bo bo-
nahetseng Sehlopheng sa 
Members e le sesupo sa hore 
e hlile e batla ho kena kahare 
ho lihlopha tsa Liki e Kholo ea 
Vodacom ha selemo sena sa 
lipapali se fihla pheletsong. 
Mokoetlisi o bopile sehlopha 
ka bahlankana ba bacha ba 
mahlahahlaha le ho fetola 
tsela eo ba bapalang ka eona 
ka hore sebapali se se ke sa 
tloaela ho bapala ‘position’ e 
le ‘ngoe nako ena kaofela, 
bonyane se bapale tse peli. 

Hara bona re ka supa 
sethiba-thibane sa bona 
Easy Makatja ea bapetseng 
hantle haholo khahlanong le 
FC Summit moleng o hare. 
Sethiba-thibane sena se 
hloahloa ke papali ea bobe-
li se ntse se ipabola kahare 
ho lebala hoo papaling ea 
pele se ileng sa hlaba ntlha. 
Sehlopha sa Members ho 

shebahala ho e-na le moo 
se eang ha se ka sa tšoara 
morethetho o tšoanang.

Papaling ena FC Summit e 
hlile ea loana ntoa ea khuma-
mela ho leka ho e hapa kaha 
le eona e ne e shebahala e 
hlile e iphihletse haholo kaha 
e ne e hanella lipalong tsa 
Members empa ea hloka le-
hlohonolo. Athe Members e 
hlile ea itlhahanela ho hlaba 
ntlha ka leoto la Mohau Mo-
sese metsotsong e mehlano 
karolong ea pele ea papali. 
Ha li kena karolong ea ho 
qetela Tšoarelo a hlaba ea 
bobeli. Joale ha apoloa, ha 
apesoa ka lehlakoreng la 
FC Summit empa e re kaha 
lehlohonolo ha se lebelo ea 

thola mokoko ka mokhoa oa 
mohlolo ea o hlaba, ‘me pa-

pali ea fela e le 2-1.  
Kamor’a papali mokoetlisi 

e bile e le sebapali, Lekhooa 
Tšolo o itse ho latela boemo 
boo ba seng ba le ho bona 
Liking, ho bohlokoa haesale 
ho lokisa papali empa e se e 
le ho sebetsa ka thata ho bo-
keletsa lintlha-kholo tse tharo 
ka mokotleng. A re leha ntoa 
e sa le kholo tlholo ea bona 
khahlanong le FC Summit 
e fana ka morolo le tšepo e 
kholo ho libapali hore li ka fu-
mana sehlopha sa bona se le 
kahare ho Liki e Kholo. A re 
e boetse ke tlhokomeliso ho 
bona hore ha ba sa lokela ho 
lahleheloa ke papali leha e 
le ‘ngoe ho tse ba saletseng. 
A re moralong oa nako e 
fetileng morero e ne e le hore 
sehlopha se tsitse kahare ho 
Liki, se be se boele se hape 
Top4, “’me re ile ra atleha 
ho etsa joalo. Joale hona 
joale moralo e ne e le hore 
selemong sena sa lipapali, 
ha se fela re kene lihlopheng 
tse kholo.” Ke Tšolo eo. 

Litsela li leba Bocheletsana

Lihlopha tse ‘ne tsa 
Liki e Kholo tse il’o 
qothisana lehlokoa 
mafelong ana a 

beke Mohopeng oa People’s 
Cup ke Matlama, Lijabatho, 
Bantu le Linare, eleng tsona 
tse ileng tsa atleha ho fete-
la mokhahlelong o ka pele 
kamor’a ho hlola lipapali tsa 
seka-makhaola-khang, tse 
ileng tsa bapaloa ka me-
khahlelo e ‘meli Mabaleng a 
DiFA Maputsoe le DiFA Mo-
hale’s Hoek ka la 8 ho isa la 
9 Tlhakubele 2025.

Har’a lihlopha tse neng 
li kentse letsoho lipapaling 
tsena, Linare ke se seng sa 
tsona, ‘me se ile sa kopana 
le sa LMPS se tse joang ha-
holo ka lebitso la  ‘Semonye’ 
DiFA, Maputsoe letsatsing la 
Moqebelo moo Linare e ileng 
ea se hlola ka 4-3 thahong 
ea mekoko kaha ka lebaleng 
li tsoile li pitikisa mahe(0-

0). Ka mokhoa o tšoanang 
papaling e hlahlamang Lija-
batho e ile ea makatsa batho 
ba bangata ha e hlola Lioli ka 
4-3 thahong ea mekoko ha le 
tsona li tsoile ka lebaleng li 
pitikisa mahe.

Letsatsing la Sontaha ke 
moo teng papaling ea pele e 
bileng Lebaleng la DiFA Mo-
hale’s Hoek ho ileng ha koe-
bana Bantu le Lifofane. Pa-
paling ena ha ho ka ha eba 
bobebe ho Bantu hore e ka 
iketsetsa borata ka Lifofane 
kaha e ne e bonahala e hlile 
e itlhophetse eona haholo. 
Empa e re kaha lehlohono-
lo ha se lebelo Bantu e ile 
ea tsoa ka lesoba la nale ka 
ho hlola Lifofane ka ntlha e 
bohloko ea 1-0. Ntlha ena ea 
tlholo e ile ea hlajoa ke Tšeli-
so Botsane metsotsong e 43 
ea karolo ea pele ea papali. 

Papaling e hlahlamang 
bompoli ba sireletsang Mo-
hope oa People’s Cup lekhet-
lo la bobeli e leng Matlama e 
ile ea hlola Majantja ka 5-4 

thahong ea mekoko ha ka 
lebaleng li ile tsa khekhetha 
ka 0-0. Hona papaling ena 
sehlopha sa Majantja se 
neng se bonahala se hate-
letse haholo se ile sa tlohela 
menyetla e mengata haholo.

Ha ho le joalo, lihlopha tse 
il’o bapala ho seka-makhao-
la-khang le makhaola-khang 
a mohope oa People’s Cup, 
Lebaleng la Bocheletsana 
tikolohong ea Mantšonyane 
mafelong ana a beke ka la 
15 Tlhakubele monongoaha 
ke Bantu e tlang ho isana 

holimo le tlase le Linare le 
Matlama e tla botsana lipot-
so le Lijabatho. Lihlopha tse 
peli tse tla hloloa li tla tseka 
boemo ba pele le ba bone ka 
tatellano, ebe hamorao hona 
letsatsing leo la Moqebelo 
ebe makhaola-khang a tse 
peli tse hlotseng. 

Thuto ke sebini sa Hip Hop

Mafelong ana a 
beke ho tlil’o 
tlola litlhase ha 
lipoho tse peli 

tse itlhommeng pele Liking 
ea Bolo ea Basali, e leng 
Kick4Life Ladies e leetong 
la ho hapa Liki le LDF La-
dies e sireletsang sekola, 
li tla be li boetse li thulana 
Lebaleng la Sekolo se Se-
holo sa Temo, Maseru ka 
Sontaha sa la 16 Tlhakubele 
monongoaha.

Le ka ‘na la otla le boella 
haeba Kick4Life Ladies e ka 
boela ea hlola LDF Ladies 
hape kamor’a ho e paputla 
2-1 ngoahola ka Tšitoe le-
otong la pele moo likhalala 
tsa Kick4Life Ladies e leng 
Molemo Mokhothu le Lerato 
Tšoinyana ba neng ba behe 
sehlopha sa habo bona ka 
botleng ka ho hlaba ntlha 
sebapali ka seng.

Kick4Life e ntseng e le 
letšolong la ho hapa Liki 
selemong sena sa lipapali 
sa 2024/2025 e boemong 
ba pele lokong ka lipapali 
tse 11 ea hlola tse robong, 

ea bapala ka ho lekana ho 
tse peli, ‘me ke eona feela 
e e-s’o lahleheloe ke papali 
leha e le ‘ngoe, ea bokel-
la lintlha-kholo tse 29. Se 
hlahlangoa ke LDF Ladies 
ka lipapali tse 11, ea hlola 
tse robong, ea lahleheloa 
ke papali e le ‘ngoe ha e ne 
e poqoa ke Kick4Life, e na 
lintlha-kholo tse 28.

Batšehetsi ba LDF Ladies 
ba re ke nako ea hore sehlo-
pha sa bona se ke se tlil’o 

ba hlakola meokho ka ho 
hlohlora Kick4Life mafelong 
ana a beke. Ba re papali 
ena ke ea bohlokoa haholo, 
kaha ba se ba batla ho bona 
sehlopha sa bona se khutle-
tse maemong a sona a pele 
lokong. “Ho se ho ntse ho 
tsebala hore LDF Ladies ke 
bona bompoli ba loko. Re 
eletsa Kick4Life Ladies ho 
theoha moo ho sa khanya.” 
Ba boletse joalo ba bile ba 
eketsa ka hore ba tlilo tla ka 

bongata ho tšehetsa sehlo-
pha sa bona.

Ba re ho hloloa ke Kick-
4Life ngoahola ha se ho 
bolela hore ba tla liha mola-
la ebe ba se ba fana ka Mo-
hope oa Liki. “Che, ha ho na 
ho ba joalo! Ke nako hajoale 
ea hore re eme ka maoto re 
loane ho fihlela motsotsong 
oa ho qetela.” Ba boletse 
joalo. Boholo ba libapali tsa 
lihlopha ka bobeli li bapal-
la sehlopha se seholo sa 

Naha sa Mehalalitoe, ‘me li 
tlil’o beha tšepo ea tsona ho 
libapali tsena. 

Ho sa le joalo li tla ba-
pala ka tsela e latelang: 
Mabaleng a Sekolo sa 
Temo, LMPS Ladies vs 
Thaba-Tseka Ladies, Berea 
Ladies vs FC Stoko Ladies, 
Kick4Life Ladies vs LDF 
Ladies  ha Quthing  teng, 
Bantu Ladies vs Lijabatho 
Ladies le Mphaki HS vs 
Bokamoso Ladies.

Thuto Mphoso 
‘Eversmiling’ ea 
tummeng haholo 
selika-likoeng sa 

‘mino oa Hip Hop ka lepet-
jo la ‘Hoo paa!’ Hohle moo 
a teng ke e mong oa baro-
etsana ba Naha ea Lesotho 
ba ipabotseng haholo ka tal-
enta ea ‘mino ea tummeng 
ka lebaka la boqhetseke 
le boiphihlelo ba hae h’a 
tsanyaola a le sethaleng.

Morero o moholo oa hae 
ke ho holisa le ho ntlafat-
sa ‘mino oa hae kahare ho 
naha tlasa tšehetso e matla 
oa mookameli oa hae e leng 

Poet. ‘Hoo paa!’ O rata ho 
bona e le eena ‘mampoli oa 
‘mino Naheng ea Lesotho 
ka letsatsi le leng. O boe-
tse o rata ho bona bana ba 
Basotho ba nang le talenta 
ea ‘mino ba qothisana le-
hlokoa le ba linaha tse ling 
ka ‘mino. 

“Re na le litalenta tse nga-
ta tsa ‘mino o fapakaneng 
empa li iphella feela ka leb-
aka la ho hloka matla a ho li 
ntšetsa pele, hape re hloka 
botšehetsi. Ke rata ho tla 
ntša CD tse ncha empa ke 
hloka tšehetso e kholo hore 
ke tsebe ho holisa ‘mino oa 
ka.”  O boletse joalo a bile 
a eketsa ka hore o rata ho 

iphumana a atlehile ha-
holo bophelong ka lebaka 
la ‘mino. Ntle ho mona ke 
motho ea ratang bacha 
haholo kaha a na le bacha 
bao a binang le bona sehlo-
pheng sa hae.

Ka hona khalala ena e 
bonahalang e na le che-
belo-pele le bokamoso bo 
hlakileng ka talenta ea hae, 
o kopa tšehetso ea sech-
aba hore a tsebe ho beha 
naha ea habo ‘mapeng ka 
‘mino le ho tšehetsa bacha 
ba bang ba nang le talenta 
ea ‘mino. Thuto ke motho 
ea ratang bacha ka pelo 
eohle ea hae, a bile a na le 
boitšoaro bo botle.

O kopa barati le batše-
hetsi bohle ba ‘mino ho mo 
fa tšehetso eo a e hlokang 
kaha ka ‘mino a ka tseba 
ho iphelisa le ho phelisa 
bacha ba bang, etsoe ho 
thata haholo matsatsing 

ana kaha mesebetsi e se 
e sa fumanehe habobebe. 
“Ke kopa bacha re se keng 
ra ikhaba ka litalenta tsa 
rona, re li arolelaneng ka 
ho ikopanya kaha e le tsela 
e bonolo eo re ka tsebang 
ho arolelana litsebo bakeng 
sa ho matlafatsa ‘mino oa 
rona.” Ke eena eo. Ke oo 
mohlala bacha! 

O itsamaela bolacha

Dr. Patrice Mo-
tsepe o khethiloe 
lekhetlo la bobeli 
ka tatellano, ho se 

mophephetsi oa hae, likhe-

Tšeliso Thakholi
thong tsa bo-14 tsa Mokhat-
lo oa Bolo oa Afrika(CAF) 
tse neng li tšoaretsoe Mar-
riott Men House, Cairo ka la 
12 Tlhakubele 2025. Dr Mo-
tsepe o tlil’o ba setulong sa 
bopresident nako ea lilemo 
tse ‘ne. 

E le ho kenya letso-
ho ntlafalong ea 
tikoloho le ho tla 

ka mahlale a ka sebeli-
soang ho thibela litlam-
orao tsa phethoho ea 
boemo ba leholimo, 
Tšireletso Thulo, o 
hlahisa setene se ent-
soeng ka likhalase 
le lipolasetiki. Litaba 
tsena o li buile pui-
sanong le Koranta 
ka la 10 Tlhakubele 
monongoaha.

O re khoebo ea 
habo ea Bokamo-
so Eco-Buidt Solu-
tions, e sebetsa 
ka lithepa tse seng 
li sa sebelisoe 
joaloka polasetiki 
le likhalase. A re 
hore e be setene 
sa boleng ha ba 
se chese empa ba 
sebelisa metsi le metsoako 
e fapakaneng hore setene 
seo e be sa boleng.

O re setene seo ba se 
etsang se bohlokoa kaha 
se thusa hore metsi a se 
monyele ho sona, hape ha 
motho a ahile ntlo ka sona 
le mofuthu o ba mongata. O 
re ba ikiselitse ho sebetsa 
ka matla ho bona hore ba 

se hlahisa ka bongata empa 
e le hore ba sitoa ho fihlela 
palo eo ba e hlokang ka 

lebaka la tlhokahalo ea li-
chelete.

O re liqholotso tse kholo 
tseo ba tobanang le tsona 
ke tlhokahalo ea lichelete 
e ka thusang kholong ea 
khoebo tsa bona, ka hoo 
ha ‘muso o ne o ka sebe-
lisa mekhoa e bonolo ea 
hore bacha ba fuoe tšehet-
so taba ea kholo e ne e tla 

ba bonolo, hobane boholo 
ba bona ba ne ba tla 

tseba ho sebelisa 

boqapi ba bona ho ntlafatsa 
naha le litaba tse teng.

 Letona la Matla 
Mohlomphehi Mohlomi  
Moleko, o hlalositse ha leka-
la la habo le tšoere ka mat-
la ho bona hore le sebelisa 
boqapi ntlafalong ea phepe-
lo ea matla ho sebelisoa bo-
qapi, ho qoba har’a tse ling 
tšilafalo ea sepaka-paka le 

liphephetso tsa phetoho ea 
boemo ba leholimo.

 O tsoetsepele hore 
morerong oa bona oa 

ho ntlafatsa bacha 
le likhoebo tse 
i k e m e t s e n g 
ba sebet-
sa ‘moho 
le Global 
C l e a n t e c h 
Innovat ion 
Programme 
ka tšehetso 
ea UNIDO. 
O re ha 
b o q a p i 
l i tabeng 
tsena bo 
le bon-
gata le 
moruo 

Ba hlola liphephetso tsa phetoho ea leholimo
o tla tlokoma joaloka oa 
linaha tse ling etsoe Naha 
ea Lesotho e bonahala e 
saletse morao mokhoeng 
ona oa botseteli. 

 H’a phethela o supile 
hore bacha ba lokela ho 
fuoa tšehetso litabeng tsa 
boqapi ka mekhoa eohle ho 
thusa kholong le ntlafalong 
ea moruo ebile e le karolo 
ea tlhahiso ea mesebetsi.

Manasa Suresh ho hlaha 
UNIDO, o itse ba tsetela ka 
matla litabeng tsa mahlale 
haholo ho sebelisoa matla 
a hloekileng ntle ho chesa 
eng kapa eng. A re ba she-
bile haholo litaba tsa batho 
ba ka tlang ka mahlale a ho 
sebelisa lithole sebakeng sa 
tikoloho e hloekileng.

Nthabeleng Seitlheko

Tšireletso   Thulo


